
   

 

პერსონალურ მონაცემთა დამუშავების შესახებ პოლიტიკა 

 

ბანკი და კონტრაჰენტი ცალ-ცალკე მოიხსენიება, როგორც „მხარე“, ხოლო ერთობლივად - „მხარეები“, 

ვინაიდან, 

წინამდებარე დოკუმენტით განსაზღვრული დებულებები, სუბიექტთა პერსონალურ მონაცემთა დამუშავების შესახებ, 

წარმოადგენს იმ ღირებულებების, პრინციპების და რეგულაციების ერთობლიობას, რომელსაც ბანკთან საქმიან 

ურთიერთობაში მყოფი პირი იყენებს პერსონალურ მონაცემთა დამუშავების დროს. 

პოლიტიკით განსაზღვრული ტერმინი „კონტრაჰენტი“ გულისხმობს იმ ფიზიკურ ან/და იურიდულ პირს, რომელიც 

სახელშეკრულებო ურთიერთობაშია ბანკთან და იმავდროულად, მასთან გაფორმებულ შეთანხმებაში, 

გათვალისწინებულია შესაბამისი მითითება წინამდებარე პოლიტიკაზე. პოლიტიკა წარმოადგენს შეთანხმების 

განუყოფელ ნაწილს. პოლიტიკის თითოეული დებულების  დაცვა სავალდებულოა კონტრაჰენტისთვის და მისი 

დარღვევა იწვევს შეთანხმებითა და პოლიტიკით გათვალისწინებულ შედეგებს. 

1. კონტრაჰენტის ძირითადი ვალდებულებები 

1.1. კონტრაჰენტს ბანკთან დაკავშირებული პირის პერსონალური ინფორმაცია გადაეცემა ხელშეკრულების საფუძველზე 

და ხელშეკრულებით გათვალისწინებული მიზნით. კონტრაჰენტი ადასტურებს, რომ შესაბამისი ხელშეკრულებით  

ან/და საქართველოს კანონმდებლობით განსაზღვრულ, მასზე გადაცემულ პერსონალურ მონაცემებს დაამუშავებს 

მხოლოდ ხელშეკრულებით  განსაზღვრული კონკრეტული მიზნის მისაღწევად და მოქმედი კანონმდებლობის 

შესაბამისად. 

1.2. კონტრაჰენტი ადასტურებს, რომ იმოქმედებს მონაცემთა დაცვის საკანონმდებლო (მათ შორის საერთაშორისო) 

რეგულაციების შესაბამისად, და უზრუნველყოფს მონაცემთა სუბიექტების უფლებების დაცვას. 

1.3. კონტრაჰენტი ადასტურებს, რომ შეზღუდავს პერსონალურ მონაცემებთან წვდომის უფლების მქონე პირთა წრეს და 

ასეთ უფლებას მიანიჭებს მხოლოდ იმ პირებს, რომელთაც წინასწარ აქვთ მიცემული შესაბამისი ინსტრუქციები 

მონაცემთა დაცვასთან მიმართებით და რომლებიც უშუალოდ საჭიროებენ მონაცემებზე წვდომას, გააზრებული აქვთ 

მონაცემთა კონფიდენციალურობის/უსაფრთხოების დაცვის ვალდებულება და უზრუნველყოფენ მონაცემთა 

საიდუმლოების დაცვას, მათ შორის, სამსახურებრივი უფლებამოსილების შეწყვეტის შემთხვევაში. 

1.4. კონტრაჰენტი ადასტურებს, რომ ბანკის წინასწარი თანხმობის გარეშე, მესამე პირს არ გადასცემს ხელშეკრულების 

ფარგლებში ბანკისგან მიღებულ პერსონალურ მონაცემებს. ასეთი თანხმობის მოპოვების შემთხვევაში, მონაცემთა 

მიმღებ მესამე პირზე ყოველგვარი შეზღუდვის გარეშე გავრცელდება წინამდებარე პოლიტიკით განსაზღვრული 

მოთხოვნები. 

1.5. კონტრაჰენტი ადასტურებს, რომ შეინახავს ჩანაწერებს მის მიერ მონაცემებთან მიმართებით წარმართული 

პროცესების თაობაზე. 

1.6. კონტრაჰენტი ადასტურებს, რომ მონაცემთა სუბიექტის მიერ, მონაცემთა წვდომის მოთხოვნასთან დაკავშირებით, 

იმუშავებს ბანკთან ერთად, საკითხის გადასაწყვეტად. 

1.7. კონტრაჰენტი ადასტურებს, რომ ბანკის თანხმობის შემთხვევაში მიმართავს სპეციალურ ღონისძიებებს  მონაცემთა 

ბუნებისა და იმ რისკების გათვალისწინებით,  რომლებიც ამ ტიპის მონაცემის გადაცემას ახლავს თან, 

განსაკუთრებით  კი იმ შემთხვევაში, როდესაც მონაცემი შეიცავს ინფორმაციას პირის  რასობრივი, ეთნიკური 

კუთვნილების, პოლიტიკური შეხედულების, რელიგიური ან ფილოსოფიური მრწამსის ან კავშირის წევრობის, 

გენეტიკური,  ბიომეტრიული ან მისი მაიდენტიფიცირებელი უნიკალური ნიშნების თაობაზე. აღნიშნული მუხლით 

განსაზღვრული ვალდებულება ვრცელდება იმ შემთხვევაშიც, როდესაც მონაცემი შეიცავს ინფორმაციას 

პირის ჯანმრთელობის, მისი სექსუალური ცხოვრების, სექსუალური ორიენტაციის ან კრიმინალური წარსულის 

შესახებ. 

1.8. კონტრაჰენტი ადასტურებს რომ პერსონალურ მონაცემებს დაამუშვებს მხოლოდ ბანკის მითითებებისა და 

დავალებების შესაბამისად.  

2. მონაცემთა დაცვასთან დაკავშირებული ვალდებულებები 

2.1. კონტრაჰენტი იღებს ვალდებულებას, რომ პერსონალურ მონაცემთა არაავტორიზებული დამუშავების (მათ შორის, 

შემთხვევითი ან უნებართვო გავრცელება, წვდომა, შეცვლა ან/და განადგურება) აღსაკვეთად, რეგულარულად 



   

 

გაატარებს შესაბამის ტექნიკურ და ორგანიზაციულ ზომებს პერსონალურ მონაცემთა ბუნებისა და პერსონალურ 

მონაცემთა სუბიექტებთან დაკავშირებული რისკების  გათვალისწინებით. 

2.2. კონტრაჰენტი იღებს ვალდებულებას, რომ დააკვირდება და შეისწავლის ნებისმიერ იმ ქმედებას, რომელიც არღვევს 

მონაცემთა დაცვის კანონმდებლობით, მათ შორის საერთაშორისო რეგულაციებით დადგენილ მოთხოვნებს და ამის 

შესახებ დაუყოვნებლივ აცნობებს ბანკს. 

2.3. კონტრაჰენტი იღებს ვალდებულებას, რომ არ დაამუშავებს პერსონალური მონაცემს, ბანკის მიერ გაცემული 

მითითებების საწინააღმდეგოდ, მათ შორის, იმ შემთხვევაშიც, თუ პერსონალური მონაცემის გადაცემა ხდება მესამე 

პირისთვის, სხვა  სახელმწიფოსთვის ან საერთაშორისო ორგანიზაციისთვის. კონტრაჰენტი დაუყოვნებლივ 

შეატყობინებს ბანკს, თუ ბანკის მიერ გაცემული მითითება არღვევს საკანონმდებლო რეგულაციებს ან მონაცემთა 

დაცვასთან დაკავშირებით რომელიმე სახელმწიფოს ვალდებულებებს. 

2.4. კონტრაჰენტი იღებს ვალდებულებას, რომ არ გადასცემს პერსონალურ მონაცემებს საქართველოს ფარგლებს გარეთ, 

ხოლო იმ შემთხვევაში თუ კონტრაჰენტის საქმიანობა მოითხოვს პერსონალური მონაცემების საქართველოს 

ფარგლებს გარეთ გადაცემას, დაუყოვნებლივ შეატყობინებს ამის თაობაზე ბანკს ელექტრონული ფოსტის მეშვეობით, 

ელექტრონულ მისამართზე privacycommittee@tbcbank.com.ge და აღნიშნულის თაობაზე დაელოდება ბანკის 

მითითებას. ამასთან, ნებისმიერ შემთხვევაში მესამე პირისთვის მონაცემთა გადაცემა დასაშვებია, მხოლოდ იმ 

რწმუნებით, რომ მონაცემი გადაიცემა ისეთ ქვეყნებში, რომელიც საქართველოს კანონმდებლობით და GDPR 

რეგულაციების მოთხოვნის შესაბამისად, წარმოადგენს ე.წ. თეთრი სიის (Whitelist) ქვეყანას.   

2.5. კონტრაჰენტი იღებს ვალდებულებას, რომ ბანკის თანხმობის გარეშე თავად არ გადასცემს ან/და არ მისცემს სხვა პირს 

თანხმობას, მასზედ, რომ მონაცემების გადაცემა მოხდეს ევროპის კავშირის არაწევრი სახელმწიფოს მიმართულებით 

ან ევროპის ეკონომიკური სივრცის გარეთ, ხოლო ასეთი თანხმობის არსებობის შემთხვევაში დაეყრდნობა ევროპის 

კავშირის ძირითად რეგულაციებს, რომელიც პერსონალურ მონაცემთა გადაცემის საკითხს არეგულირებს და მიიღებს 

განსაკუთრებულ ზომებს პერსონალურ მონაცემთა დასაცავად. 

2.6. კონტრაჰენტი იღებს ვალდებულებას, რომ მხოლოდ განსაზღვრულ შემთხვევებში და ბანკის წინასწარი წერილობითი 

თანხმობის შესაბამისად, პერსონალური მონაცემების დამუშავების პროცესში ჩართავს ქვე-კონტრაქტორებს, 

რომლებსაც სათანადოდ ექნებათ დანერგილი შესაბამისი უსაფრთოხების მექანიზმები და რომლებზეც ყოველგვარი 

შეზღუდვის გარეშე გავრცელდება წინამდებარე პოლიტიკით განსაზღვრული პირობები. მონაცემთა დამუშავების 

პროცესში ქვე-კონტრაქტორის ჩართვა არ ათავისუფლებს კონტრაჰენტს ნაკისრი ვალდებულებებისაგან და არ 

ზღუდავს კონტრაჰენტის პასუხისმგებლობის ფარგლებს ასეთი ვალდებულებების დარღვევისას დამდგარ ზიანთან 

მიმართებაში, ბანკის წინაშე. 

3. ურთიერთთანამშრომლობის ფარგლები 

3.1. კონტრაჰენტს არ გადაეცემა განსაკუთრებული კატეგორიის პერსონალური მონაცემები. განსაკუთრებული 

კატეგორიის პერსონალური მონაცემებს, ამ პოლიტიკის მიზნებისთვის აქვთ პერსონალური მონაცემების დაცვის 

შესახებ საქართველოს კანონით მინიჭებული მნიშვნელობა.  

3.2. კონტრაჰენტი იმუშავებს ბანკთან ერთად იმ მიზნით, რომ დაცული იყოს მონაცემთა სუბიექტების პერსონალური 

მონაცემები. 

3.3. კონტრაჰენტი მიაწოდებს ბანკს ნებისმიერ ინფორმაციას, რომელიც აუცილებელია მონაცემთა დაცვისთვის  

დადგენილი რეგულატორული მოთხოვნების დასაცავად. 

3.4. კონტრაჰენტი ნებას დართავს ბანკს ან მის მიერ უფლებამოსილ აუდიტორს ჩაატაროს აუდიტი ან/და ინსპექტირება, 

პერსონალურ მონაცემთა დამუშავების შესაბამისობის დადგენის მიზნით. 

3.5. კონტრაჰენტი ხელს შეუწყობს ბანკს, მონაცემთა დარღვევით გამოწვეული შედეგების განსაზღვრაში, 

შესაძლებლობისამებრ. 

3.6. პერსონალური მონაცემების დამუშავების პროცესში ქვე-კონტრაქტორების ჩართვის შემთხვევაში, კონტრაჰენტი ბანკს 

შეატყობინებს ხელშეკრულების ხელმოწერის დროისთვის დაქირავებული ქვე-კონტრაქტორების ვინაობას 

და  მათთან დაკავშირებულ ცვლილებას განახორციელებს მხოლოდ ბანკის წინასწარი წერილობითი თანხმობით. 

ბანკი უფლებამოსილია, არ დაეთანხმოს კონტრაჰენტის მიერ წამოყენებული ქვე-კონტრაქტორის კანდიდატურას. იმ 

შემთხვევაში, თუ აღნიშნული საკითხი ვერ გადაწყდება მოლაპარაკების გზით, ბანკი უფლებამოსილია ყოველგვარი 

ზიანის ანაზღაურების გარეშე, ვადამდე შეწყვიტოს  ხელშეკრულებისმოქმედება. 

4. ინციდენტებზე რეაგირების წესი 

4.1. კონტრაჰენტი, პერსონალურ მონაცემებზე შემთხვევითი ან უნებართვო წვდომის, ასეთი მონაცემების განადგურების, 

დაკარგვის, შეცვლის ან გასაჯაროვების შემთხვევაში (ინციდენტი), დაუყოვნებლივ, თუმცა არაუგვიანეს ასეთი 

შემთხვევის დადგომიდან 48 (ორმოცდარვა) საათისა, შეატყობინებს ბანკს  შემთხვევის შესახებ ინციდენტის 

გარემოებების, სახისა და დროის, ბუნებისა და 

გამჟღავნებული/მოპოვებული/დაზიანებული/წაშლილი/განადგურებული/დაკარგული/შეცვლილი პერსონალური 

მონაცემების მითითებით. ასევე, ასეთის შესაძლებლობის შემთხვევაში, მიაწოდებს ინფორმაციას ბანკს მონაცემთა 

კატეგორიისა და ზუსტი ოდენობის თაობაზე და თუ რა ფორმით მოხდა პერსონალური მონაცემების მთლიანობის 

დარღვევა (მონაცემების სავარაუდო კატეგორიებისა და რაოდენობის, აგრეთვე იმ მონაცემთა სუბიექტების 

სავარაუდო კატეგორიებისა და რაოდენობის შესახებ, რომლებსაც ინციდენტის შედეგად შეექმნათ საფრთხე). 

შეტყობინება დამატებით უნდა შეიცავდეს პერსონალურ მონაცემთა დაცვაზე პასუხისმგებელი პირის საკონტაქტო 

მონაცემს და ინფორმაციას იმ საშუალების თაობაზე, რომლის მეშვეობითაც შესაძლებელია დამატებითი ცნობის 

მიღება. ამასთან, ბანკს მიეწოდება ინფორმაცია იმის თაობაზე, მიმართა თუ არა კონტრაჰენტმა პერსონალური 

მონაცემების დაცვის ინსპექტორს ინციდენტის შესახებ, რა დროსაც ბანკი უფლებამოსილია კონტრაჰენტს 

მოსთხოვოს, ხოლო კონტრაჰენტი უფლებამოსილია ბანკს მიაწოდოს ის ნებისმიერი დამატებითი ინფორმაცია, 

რომელიც დაკავშირებულია ინციდენტის შესახებ პერსონალური მონაცემების დაცვის სამსახურთან 

კომუნიკაციასთან. ბანკს ასევე მიეწოდება ინფორმაცია ინციდენტით გამოწვეული სავარაუდო ზიანის, მისი 

შემცირების ან აღმოფხვრის მიზნით დამუშავებისთვის პასუხისმგებელი პირის მიერ განხორციელებული ან 

დაგეგმილი ღონისძიებების შესახებ, ასევე, იმის შესახებ, კანონმდებლობით დადგენილი წესის შესაბამისად, იგეგმება 

თუ არა, მონაცემთა სუბიექტისთვის შესაბამისი შეტყობინების გაგზავნა. 

4.2. კონტრაჰენტი დაუყოვნებლივ მიიღებს ზომებს ინციდენტზე დროული რეაგირებისა და მისი გამომწვევი მიზეზების 

აღმოფხვრისთვის და გატარებული ზომების შესახებ აცნობებს ბანკს. 

5. მონაცემების დამუშავების შეწყვეტა და განადგურება 

5.1. კონტრაჰენტი, მისთვის გადაცემულ პერსონალურ მონაცემებს ინახავს და ამუშავებს იმ ვადით, რა ვადითაც 

გაფორმებულია ხელშეკრულება. კონტრაჰენტის მიერ პერსონალური მონაცემების დამუშავება და შენახვა შეიძლება 

შეწყდეს კანონმდებლობით ან/და ამ შეთანხმებით გათვალისწინებული პირობების შესაბამისად. 

5.2. იმ შემთხვევაში, თუ მონაცემთა სუბიექტი მოითხოვს მონაცემთა დამუშავების შეწყვეტას, კანონმდებლობით 

გათვალისწინებული სხვა უფლებების რეალიზებას (თანხმობის გამოხმობა, მონაცემთა გაცნობა და ასლის მიღება, 

გასწორება, განახლება, დამატება, შევსება, დაბლოკვა, მონაცემთა დამუშავების შეწყვეტა, წაშლა, გადატანა, 

განადგურება და სხვა) ან/და ინფორმაციას მონაცემთა დამუშავების თაობაზე, მათ შორის ქვემოთ 9.1.1-9.1.7 

ქვეპუნქტებით გათვალისწინებულ ინფორმაციას: კონტრაჰენტი დაუყოვნებლივ, მაგრამ არაუგვიანეს მეორე სამუშაო 

დღეს, შეატყობინებს ბანკს ელექტრონული ფოსტის მეშვეობით, ელექტრონულ მისამართზე 

privacycommittee@tbcbank.com.ge აღნიშნულის თაობაზე და დაელოდება ბანკის  მითითებას. ბანკის მიერ შესაბამისი 

მითითების გაცემის შემდგომ, იმავე დღეს, მიაწვდის ინფორმაციას მონაცემთა სუბიექტს, მის მიერვე მოთხოვნილი 

ფორმით. იმ შემთხვევაშიც კი, თუ ბანკი არ ახდენს რეაგირებას კონტრაჰენტის შეტყობინებაზე, კონტრაჰენტი 

ვალდებულია, კანონმდებლობით დადგენილ ვადაში, გადასცეს მონაცემთა სუბიექტს მოთხოვნილი ინფორმაცია, 

აღნიშნული წესის დარღვევის შემთხვევაში სრული პასუხისმგებლობა ეკისრება კონტრაჰენტს.   

5.2.1. მონაცემთა სუბიექტის რომელი მონაცემები მუშავდება; 

5.2.2. მონაცემთა დამუშავების მიზნის შესახებ; 

5.2.3. მონაცემთა დამუშავების სამართლებრივი საფუძვლის შესახებ; 

5.2.4. მონაცემთა შეგროვების /მოპოვების წყაროს შესახებ; 

5.2.5. მონაცემთა შენახვის ვადის (დროის) შესახებ, ხოლო თუ კონკრეტული ვადის განსაზღვრა შეუძლებელია, ვადის 

განსაზღვრის კრიტერიუმების თაობაზე; 

5.2.6. ვისზე გაიცა მონცემთა სუბიექტის შესახებ მონაცემები (მონაცემთა მიმღების ვინაობის ან მონაცემთა მიმღებების 

კატეგორიების შესახებ), მონაცემთა გაცემის საფუძვლის და მიზნის, ასევე, მონაცემთა დაცვის სათანადო გარანტიების 

შესახებ, თუ მონაცემები გადაეცემა სხვა სახელმწიფოს ან საერთაშორისო ორგანიზაციას; 

5.2.7. ავტომატიზებული დამუშავების (ასეთის არსებობისას), მათ შორის, პროფაილინგის შედეგად მიღებული 

გადაწყვეტილების და იმ ლოგიკის შესახებ, რომელიც გამოიყენება ამგვარი გადაწყვეტილების მისაღებად, აგრეთვე 

მონაცემთა დამუშავებაზე მისი გავლენისა და დამუშავების მოსალოდნელი /სავარაუდო შედეგის თაობაზე; 

5.3. კონტრაჰენტის მიერ საქმიანობის შეწყვეტის ან/და ხელშეკრულების შეწყვეტის შემთხვევაში, კონტრაჰენტი 

დაუყოვნებლივ დაუბრუნებს ბანკს და აღდგენის შესაძლებლობის გარეშე წაშლის/გაანადგურებს მისთვის 

გადაცემულ პერსონალურ მონაცემებს და მათ ასლებს. ბანკი უფლებამოსილია, კონტრაჰენტს მოსთხოვოს მონაცემთა 

წაშლის დადასტურება. წინამდებარე მუხლი არ ვრცელდება ისეთ ინფორმაციაზე, რომლის შენახვის 

უფლებას/ვალდებულებას კონტრაჰენტს მოქმედი კანონმდებლობა ანიჭებს/უდგენს. 

5.4. კონტრაჰენტი ადასტურებს, რომ იმ შემთხვევაში თუ ადგილობრივი კანონმდებლობით აკრძალული ექნება 

მონაცემის წაშლის ან დაბრუნების უფლება, კონტრაჰენტი მონაცემთა დამუშავებას განაგრძობს წინამდებარე 

პოლიტიკის შესაბამისად და მხოლოდ იმ ფარგლებში, რომელიც მოთხოვნილი იქნება ადგილობრივი 

კანონმდებლობის საფუძველზე. 

5.5. პერსონალურ მონაცემთა დამუშავებასთან დაკავშირებული ვალდებულებები ძალაში რჩება მხარეთა შორის 

სახელშეკრულებო ურთიერთობის შეწყვეტის შემდეგაც იმ ვადით, რა ვადითაც მხარე ინარჩუნებს წვდომას მეორე 

მხარის მიერ მისთვის გადაცემულ პერსონალურ მონაცემებზე. წინამდებარე დათქმა არ უნდა იქნას მიჩნეული 

კონტრაჰენტის უფლებად, შეინარჩუნოს წვდომა ხელშეკრულების საფუძველზე მიღებულ პერსონალურ მონაცემებზე 

სახელშეკრულებო ურთიერთობის დასრულების შემდეგ. კონტრაჰენტი ვალდებულია, სახელშეკრულებო 

ურთიერთობის დასრულებიდან გონივრულ ვადაში, მაგრამ არაუგვიანეს 30 დღისა დააბრუნოს და აღდგენის 

შესაძლებლობის გარეშე წაშალოს/გაანადგუროს მისთვის ბანკის მიერ გადაცემული პერსონალური მონაცემები და 

მათი ასლები, გარდა წინამდებარე დანართით  პირდაპირ გათვალისწინებული შემთხვევებისა. 

6. ინფორმაციული სისტემების უსაფრთხოების მოთხოვნები 

6.1. კონტრაჰენტი ვალდებულია, სრულად დაიცვას წინამდებარე მუხლით განსაზღვრული, ინფორმაციული სისტემების 

ინფრასტრუქტურის მოთხოვნები და იმ გარემოში, რომელშიც დროებით ან მუდმივად ხვდება ბანკის მიერ 

კონტრაჰენტისთვის მიწოდებული პერსონალური მონაცემები, უზრუნველყოფილი იყოს შემდეგი:  

6.1.1. პერსონალური მონაცემების შესანახად და დასამუშავებლად უნდა არსებობდეს იზოლირებული გარემო, რომელიც 

ძირითადი ინფრასტრუქტურისგან იქნება გამოყოფილი დამოუკიდებელი Firewall-ით და გარემოს Firewall-ზე 

წვდომების დაშვება, უნდა კონტროლდებოდეს შესაბამისი უფლებამოსილი პირების მიერ; იზოლირებულ გარემოში 

მოთავსებულ ინფორმაციასთან წვდომა უნდა ხორციელდებოდეს ს.წ. ტერმინალ სერვერების (Jump Server) 

საშუალებით;  

6.1.2. უნდა კონტოლდებოდეს და ხორციელდებოდეს გარემოს მთლიანობის/წვდომადობის მონიტორინგი;  

6.1.3. გარემოში მოთავსებული სერვერებზე უნდა ხორციელდებოდეს განახლებების მონიტორინგი; 

6.1.4. სადაც შესაძლებელია პერსონალური მონაცემები უნდა ინახებოდეს დაშიფრული სახით, ძლიერი შიფრაციის 

ალგორითმების გამოყენებით;  

6.1.5. იზოლირებულ გარემოსთან წვდომა უნდა ხორციელდებოდეს დაცული მეთოდით, დაშიფრული კომუნიკაციით და 

უსაფრთხო პროტოკოლის გამოყენებით;  

6.1.6. იზოლირებული გარემოსთვის უნდა არსებობდეს პაროლების პოლიტიკა, რომელიც განსაზღვრავს პაროლის 

სირთულეს, ცვლილების დროს და ისტორიას;  

6.1.7. იზოლირებულ გარემოს სერვერებზე ადმინ მომხმარებლების პაროლები უნდა იყოს დანაწევრებული მინიმუმ ორ 

ნაწილად და უნდა ინახებოდეს სხვადასხვა მფლობელთან, უსაფრთხო მეთოდის გამოყენებით;  

6.1.8. იზოლირებულ გარემოს სერვერებზე ადმინ მომხმარებლების პაროლები უნდა იმართებოდეს privileged access 

management system (PAM) - ით;  

6.1.9. გარემოზე წვდომის დაშვებისას უნდა ხორციელდებოდეს მომხმარებლის ორ ნაბიჯიანი ავთენტიფიკაცია (ე.წ. Two 

Step Authentication);     

6.1.10. იზოლირებული გარემო არ უნდა იყოს ინტერნეტიდან წვდომადი, იზოლირებულ გარემოს სერვერებზე უნდა 

ხორციელდებოდეს ლოგირება, ლოგი უნდა ინახებოდეს ცენტრალიზებულად და საჭიროების შემთხვევაში მოხდეს 

მისი გამოყენება ინციდენტის ან ხარვეზის გამოკვლევის პროცესში;  

6.1.11. პერსონალური მონაცემების შესანახად დასამუშავებლად ან გადასაცემად არ უნდა გამოიყენებოდეს ღრუბლოვანი 

გარემო (Remote storage, Cloud Service);  

6.1.12. დეველოპმენტის ან ტესტირების ფარგლებში პერსონალური მონაცემების გამოყენებისას, უნდა ხდებოდეს 

ინფორმაციის ცვლილება ისეთი სახით, რომ ვერ ხდებოდეს პიროვნების პირდაპირი ან ირიბი იდენტიფიცირება;  

6.1.13. ხანდაზმულობით ან სპეციალური მოთხოვნით ინფორმაციის განადგურებისას გამოყენებულ უნდა იქნას 

შრედერი ან ცეცხლი. განადგურების პროცესს უნდა ესწრებოდეს წინასწარ განსაზღვრული ბანკის წარმომადგენელი. 

7. დასკვნითი დებულებები 

7.1. ბანკის მიერ კონტრაჰენტისათვის პერსონალური მონაცემების გადაცემა ხორციელდება კანონმდებლობით 

გათვალისწინებული მიზნებისა და საფუძვლების შესაბამისად.  



   

 

7.2. ბანკი პერსონალური მონაცემების შენახვასა და დამუშავებას განახორციელებს ბანკის შიდა პროცედურებისა და 

მოქმედი კანონმდებლობით დადგენილი ვადების შესაბამისად. 

7.3. კონტრაჰენტი ვალდებულია, მხარეებს შორის დავის წარმოშობის შემთხვევაში მოთხოვნისთანავე გადასეს ბანკს მის 

ხელთ არსებული მონაცემები. 

7.4. ბანკი უფლებამოსილია, გონივრული ეჭვის არსებობისას, შეამოწმოს კონტრაჰენტისთვის ბანკის მიერ გადაცემული 

პერსონალური მონაცემების დამუშავების პროცესში გამოყენებული საშუალებებისა და სისტემების გამართულობა, 

ასევე, მათი ტექნიკური და ორგანიზაციული მახასიათებლების შესაბამისობა წინამდებარე პოლიტიკით დადგენილ 

უსაფრთხოების მოთხოვნებთან. 

7.5. წინამდებარე პოლიტიკით გათვალისწინებული გარანტიების დარღვევის სიმძიმიდან გამომდინარე, ბანკს აქვს 

უფლება, შემოწმების მიზნით, კონტრაჰენტს მოსთხოვოს შესაბამისი ინფორმაციისა და დოკუმენტაციის ბანკისთვის 

წარდგენა. 

7.6. ბანკი იხსნის პასუხისმგებლობას ნებისმიერ ზიანსა და ხარჯზე, რომელიც გამოწვეულია კონტრაჰენტის მიერ 

წინამდებარე პოლიტიკით განსაზღვრული რომელიმე ვალდებულების განზრახი ან გაუფრთხილებელი დარღვევით. 

 


